
Canllaw Apelau Atodlen 14

Cyflwyniad

Mae’r wybodaeth yn y canllaw hwn yn berthnasol i Gymru yn unig.

Mae paragraff 4(1) Atodlen 14 Deddf Bywyd Gwyllt a Chefn Gwlad 1981 yn
caniatáu apelio at Weinidogion Cymru.

Wrth weithredu ar ran Gweinidogion Cymru, rôl yr Arolygwyr Cynllunio yw
penderfynu a oes achos dros wneud gorchymyn. Os oes, cyfarwyddir yr
awdurdod lleol yn unol â hynny. Byddant yn dod i benderfyniad ar sail y
dystiolaeth a gyflwynir yn ystod yr apêl.

Hawl i apelio

Caiff unrhyw un sydd wedi gwneud cais aflwyddiannus i awdurdod lleol am
orchymyn i newid datganiad a map diffiniadol yr ardal apelio yn erbyn y
penderfyniad. Gallai’r cais fod wedi gofyn am gynnwys neu newid hawl
tramwy.

Ni fydd hawl i apelio os:
• yw awdurdod yn rhoi hysbysiad gwrthod i wneud gorchymyn ar gyfer y

statws y gofynnwyd amdano ond yn penderfynu gwneud gorchymyn ar
gyfer statws gwahanol,

• os yw’r awdurdod yn gwneud gorchymyn sy’n wahanol i’r cais mewn
ffordd arall,

• os ydy’r awdurdod yn barnu bod y cais yn annilys, 1

• os yw’r awdurdod yn gwrthod ystyried cais nad yw wedi cael ei wneud
ar y ffurflen briodol. Os nad yw cais wedi cael ei wneud ar y ffurflen
briodol (yn unol â pharagraff 1 Atodlen 14 Deddf 1981), caiff awdurdod
ddefnyddio’i ddisgresiwn a dewis penderfynu ar y cais hwnnw, gan
ddiystyru’r ffaith bod amod paragraff 1 wedi’i thorri.

Yr unig benderfyniadau y ceir apelio yn eu herbyn yw penderfyniadau i beidio
â gwneud gorchymyn o gwbl.

Apelio

Rhaid apelio cyn pen 28 diwrnod ar ôl llythyr penderfyniad yr awdurdod sy’n
gwrthod gwneud gorchymyn.

Gall apêl ddilys fod ar ffurf llythyr neu Ffurflen Apelio a chynnwys y dogfennau
perthnasol. Gofynnir i’r awdurdod lleol ymateb i’r apêl a chyflwyno datganiad

1 Mae Atodlen 14(1) Deddf Bywyd Gwyllt a Chefn Gwlad 1981 yn nodi’r ffurf
a’r hysbysiad ar gyfer ceisiadau. Mae Atodlen 7 Rheoliadau Deddf Bywyd
Gwyllt a Chefn Gwlad (Mapiau a Datganiadau Diffiniadol) 1993 OS 1993
Rhif12 yn cyfeirio ato hefyd.



am yr achos. Yr apelydd fydd â’r hawl terfynol i ymateb i ddatganiad yr
awdurdod am yr achos.

Mae’n bwysig nodi’n glir eich rhesymau dros apelio. Heb eich rhesymau dros
apelio, ni fydd yr awdurdod yn gallu ymateb ac ni fydd yr Arolygydd yn gallu
ystyried eich apêl.

Dyma’r cyfeiriad ar gyfer gofyn am ffurflenni apelio ac i gyflwyno apelau:
Y Tîm Hawliau Tramwy
Yr Arolygiaeth Gynllunio
Adeiladau’r Goron
Parc Cathays
Caerdydd
CF10 3NQ

Newidiwyd polisi Llywodraeth Cymru ar 9 Mawrth 2015. Mae gan yr Arolygydd
yr hawl i ystyried tystiolaeth heblaw’r dystiolaeth yr oedd yr awdurdod lleol
wedi’i hystyried pan wrthododd y cais gwreiddiol. Felly, cewch gyflwyno
tystiolaeth gyda’r apêl na chafodd yr awdurdod lleol ei gweld.

Bydd yr Arolygydd yn gallu ystyried hefyd unrhyw dystiolaeth berthnasol a
gyflwynir gan drydydd partïon ynghyd ag unrhyw sylwadau a wneir wedi
hynny gan yr apelydd a/neu’r awdurdod lleol am y dystiolaeth honno.

Nid oes darpariaeth statudol ar gyfer penderfynu Apeliadau Atodlen 14.
Penderfynir ar y mwyafrif heb ymweliad â’r safle. I gynnal ymweliad â’r safle,
rhaid i’r Arolygydd ofyn amdano.

Dilynir trefn lafar fwy ffurfiol os bydd yr Arolygydd o’r farn:
• bod angen hynny i sicrhau tegwch y drefn, neu
• os na ellir datrys y gwrthdaro yn y dystiolaeth trwy ystyried y papurau

a’r cynrychioliadau ysgrifenedig yn unig.

O dan yr amgylchiadau hyn, gofynnir i’r awdurdod lleol ddarparu lleoliad
addas ar gyfer cynnal y drefn lafar – boed yn ymchwiliad neu’n wrandawiad.

Camau’r apêl

1. Rhoddir rhybudd o’r apêl i Weinidogion Cymru a’r awdurdod lleol o
fewn 28 diwrnod ar ôl i’r awdurdod gyhoeddi penderfyniad. Bydd yr
apelydd yn esbonio’i resymau dros apelio ac yn cyflwyno dogfennau
perthnasol i’r Arolygiaeth Gynllunio.

2. Copïau o’r dogfennau apelio i’r awdurdod lleol.

3. Gofynnir i’r awdurdod lleol gyflwyno datganiad am yr achos ac i
hysbysu partïon sydd â diddordeb am yr apêl.

4. Anfonir copi o ddatganiad yr awdurdod lleol am yr achos at yr apelydd
am ei sylwadau.

5. Anfonir copi o sylwadau’r apelydd at yr awdurdod lleol am ei sylwadau
yntau.

6. Anfonir gohebiaeth gan bartïon sydd â diddordeb at yr apelydd a’r
awdurdod lleol am eu sylwadau.

7. Anfonir copïau o unrhyw sylwadau gan yr apelydd a/neu’r awdurdod
lleol at y partïon, gan gynnwys y partïon sydd â diddordeb, am eu
sylwadau terfynol.

8. Caiff copïau o’r holl sylwadau terfynol eu rhannu rhwng yr apelydd, yr
awdurdod lleol a’r partïon sydd â diddordeb er gwybodaeth yn unig.

9. Penderfynir ar y mater gan Arolygydd fydd wedi’i benodi gan
Weinidogion Cymru.

Pan gyfarwyddir awdurdod lleol i roi gorchymyn, nid oes terfyn amser ar gyfer
cwblhau’r gorchymyn.

